
Tanjong Malim, 7 Oktober - Universiti Pendidikan Sultan 
Idris (UPSI) perlu memperkukuh peranannya sebagai 
kompas kepada pembuat dasar pendidikan negara menerusi 
penyelidikan berasaskan bukti serta kepakaran akademik 
yang mampu diterjemahkan kepada penyelesaian sebenar 
masyarakat. Ketua Setiausaha Kementerian Pendidikan Tinggi 
(KPT) Datuk Ts. Dr. Aminuddin Hassim berkata kepakaran 
penyelidik UPSI amat diperlukan bagi menyediakan bukti 
sahih mengenai keberkesanan sesuatu dasar atau intervensi 
pendidikan mengikut keperluan dan keadaan tertentu.
Beliau berkata kekuatan UPSI sebagai universiti yang 
mempunyai kepakaran khusus dalam bidang pendidikan 
perlu dimanfaatkan sepenuhnya untuk membantu kerajaan 
membuat keputusan yang lebih tepat berasaskan data.
“Saya merupakan pencinta data kerana data itu dapat 
membantu kita untuk membuat keputusan. Kongsikan 
dapatan melalui ringkasan dasar dan panduan pelaksanaan 
yang ringkas, tepat dan berasaskan bukti.

“Kalau kita gabungkan jiwa dan data, maka insya-Allah apa 
yang kita hendak sampaikan lebih jelas,” katanya ketika berucap 
merasmikan Majlis Anugerah Akademia Bitara (AKIRA) 2025 
sempena Hari Akademia Peringkat UPSI dan Perhimpunan 
Bulanan Edisi Oktober di Dewan Tuanku Canselor, Kampus 
Sultan Azlan Shah UPSI. Datuk Ts. Dr. Aminuddin berkata 
UPSI bukan sekadar sebuah universiti, sebaliknya mempunyai 
kedudukan penting dalam ekosistem pendidikan negara 
berikutan kepakaran serta sejarahnya dalam melahirkan 
pendidik dan pemimpin. Dalam pada itu, beliau menggesa 
penerima AKIRA 2025 supaya menjadi teladan kepada 
pensyarah muda dan memastikan kecemerlangan akademik 
dapat diwarisi oleh generasi seterusnya.

“Warisi cara kalian menulis dan menerbitkan jurnal, cara kalian 
membimbing pelajar, cara kalian menghadapi cabaran dan cara 

untuk menterjemahkan apa yang dihasratkan oleh universiti. 
Jadilah guru kepada rakan sejawat kita,” katanya. Pada 
majlis yang sama, Datuk Ts. Dr. Aminuddin turut 
melancarkan dua inisiatif strategik UPSI iaitu Big 
Ideas dan Research Sustainability Fund (RSF).

“Big Ideas berperanan sebagai pemangkin 
untuk menggilap dan mempamerkan idea 
inovasi warga universiti, manakala RSF 
menjadi sokongan kewangan bagi menjamin 
kesinambungan aktiviti penyelidikan 
melalui pengurusan dana dalaman 
yang lebih strategik dan terancang,” ujar 
beliau. Sementara itu, Naib Canselor 
UPSI Prof. Datuk Dr. Md Amin Md Taff 
berkata pencapaian universiti berkenaan 
membuktikan kekuatan warga akademia 
dalam bidang pendidikan, penyelidikan, inovasi dan 
pengurusan. “Pencapaian itu selari dengan usaha 
UPSI memperkukuh hubungan universiti dengan 
industri dan komuniti menerusi pelbagai inisiatif, 
termasuk pembangunan makmal kecerdasan 
buatan (AI), hab industri serta program pemindahan 
ilmu kepada masyarakat sekitar,” katanya. AKIRA 
merupakan majlis anugerah akademik berprestij 
UPSI yang menjadi wadah pengiktirafan terhadap 
kecemerlangan warga akademia serta pencapaian 
pusat tanggungjawab (PTj) universiti.

Sebanyak 30 anugerah dipertandingkan pada 
AKIRA 2025, meliputi lapan Anugerah Kecemerlangan 
Akademia, lima Anugerah Khas Penyelidikan dan tujuh 
Anugerah Kebitaraan PTj, selain kategori-kategori 
anugerah lain yang mengiktiraf pencapaian warga 
universiti.

Tg Malim,  10 Oktober 
- Universiti Pendidikan 
Sultan Idris (UPSI) 
menyasarkan kutipan 
sebanyak RM1 juta bagi 
menyediakan sebuah bas 
alumni untuk kegunaan 
pelajar universiti itu 
menjelang 1 Mei 2027, 
bersempena dengan 
sambutan ulang tahun 
ke-105 penubuhannya.

Naib Canselor UPSI, Prof. 
Datuk Dr. Md Amin Md 
Taff, berkata inisiatif itu 
bertujuan merealisasikan 
sumbangan alumni 
yang dapat memberikan 
manfaat secara langsung 
kepada pelajar, sekali gus 
membuktikan komitmen 
bekas pelajar terhadap 
pembangunan universiti. 
Beliau berkata, usaha 
berkenaan memerlukan 
kerjasama seluruh warga 
alumni, termasuk melalui 
sumbangan individu, 
fakulti dan rangkaian 
alumni di seluruh negara.

“Alumni harus bergerak 
jauh daripada sekadar 
makan-makan. Alumni 
harus melihat bagaimana 
kita boleh menyumbang 
agar adik-adik yang 
ada, terdidik daripada 
universiti ini, akan 
tahu bahawa mereka 
memainkan peranan,” 
katanya ketika berucap 
pada Majlis Makan 
Malam Alumni Back 
to Campus 2026 yang 
menghimpunkan kira-
kira 200 alumni UPSI di 
Dewan SITC, Kampus 
Sultan Abdul Jalil Shah.
Md Amin berkata, sasaran 
kutipan itu boleh dicapai 
menerusi penyertaan 10 
fakulti UPSI dengan setiap 
fakulti mengumpulkan 
RM100,000 atau melalui 

14 rangkaian alumni 
yang masing-masing 
menyumbang kira-kira 
RM80,000. Beliau berkata, 
mekanisme sumbangan 
akan diperincikan 
bersama-sama pihak 
Bendahari universiti, 
termasuk kemungkinan 
menggunakan saluran 
zakat, wakaf dan infak, 
tertakluk pada kesesuaian 
serta ketetapan yang 
berkuat kuasa. Beliau 
turut berharap agar 
sumbangan alumni tidak 
terhenti pada inisiatif 
berkenaan, sebaliknya 
berkembang menjadi 
budaya menyumbang 
secara berterusan bagi 
memastikan kebajikan 
dan keperluan pelajar 
terus mendapat 
perhatian.

Pada majlis yang 
sama, Md Amin 
turut melancarkan 
Buku Panduan 
Pengurusan Alumni 
yang menghimpunkan 
panduan dan tatacara 
pengurusan alumni 
sebagai rujukan pusat 
alumni di seluruh negara. 
Penerbitan itu bertujuan 
memperkukuh jaringan 
dan hubungan strategik 
antara universiti dengan 
alumni, selain membantu 
meningkatkan 
keberkesanan 
pengurusan serta 
pelaksanaan program 
alumni. Majlis itu 
turut menyaksikan 
penyampaian beberapa 
anugerah sebagai 
pengiktirafan terhadap 
sumbangan, pencapaian 
dan kepimpinan alumni 
dalam pelbagai bidang.

Antara anugerah 
yang disampaikan 

termasuklah Anugerah 
Alumni Sepanjang 
Zaman kepada tiga 
penerima, Anugerah Ikon 
Pengurusan, Anugerah 
Ikon Keusahawanan, 
Anugerah Ikon Sukan, 
Anugerah Ikon Inovasi 
dan Anugerah Ikon 
Kesukarelawanan.

Anugerah Tokoh Alumni 
Wibawa turut diberikan 
kepada lima penerima, 
antaranya Ketua Pegawai 
Eksekutif (CEO) MAPIM 
Malaysia, Datuk (Dr.) 
Ahmad Sani Abdul 
Alim Araby. Mengulas 
peranan alumni, Md 
Amin berkata, golongan 
itu merupakan elemen 
penting dalam sesebuah 
institusi pengajian 
tinggi kerana kejayaan 
mereka mencerminkan 
keberkesanan pendidikan 
yang diterima serta 
kesinambungan 
perjuangan universiti. 
“UPSI mempunyai sejarah 
pendidikan selama 104 
tahun bukan sekadar 
sebagai institusi yang 
melahirkan tenaga 
pendidik, malah turut 
memainkan peranan 
dalam membentuk 
golongan ilmuwan 
dan pemimpin yang 
menyumbang kepada 
pembangunan negara,” 
katanya.

Majlis Makan Malam 
Alumni Back to Campus 
2026 menghimpunkan 
alumni daripada pelbagai 
generasi institusi 
berkenaan, termasuk 
bekas pelajar Sultan Idris 
Training College (SITC), 
Maktab Perguruan Sultan 
Idris (MPSI), Institut 
Perguruan Sultan Idris 
(IPSI) dan UPSI.

International Conference 
on Disaster Mental Health 

Counselling (ICDMHC) 2026

Majlis Bacaan Ikrar Pelajar 
Program Khas, Fakulti Sains 

Kemanusiaan, UPSI

Kunjungan hormat dari Universiti 
Antarabangsa MAIWP (UniMAIWP)

KSU (KPT), Datuk Ts. Dr. 
Aminuddin Hassim meneruskan 
kunjungan menerusi KSU Tour 

Kampus Sultan Azlan Shah

Tg Malim, 7 Oktober  - Universiti 
Pendidikan Sultan Idris (UPSI) akan 
menggerakkan pasukan Counselor 
on Wheels bagi membantu 
institusi pendidikan menangani 
isu buli yang semakin serius 
menerusi pendekatan pencegahan, 
kaunseling dan intervensi awal.

Naib Canselor UPSI, Prof. Datuk Dr. 
Md. Amin Md. Taff, berkata UPSI 
memiliki kepakaran dalam bidang 
kaunseling, psikologi, pendidikan 
dan pembangunan sahsiah 
yang boleh dimanfaatkan bagi 
membantu institusi pendidikan 
menangani isu berkenaan.
Sebagai langkah segera, katanya, 
UPSI akan menghantar pasukan 
kaunseling ke Kuantan, Pahang dan 
Batu Pahat, Johor, bagi membantu 
institusi pendidikan berkenaan 
menangani kes buli yang dilaporkan 
baru-baru ini.

Beliau melahirkan rasa sedih 
atas insiden yang berlaku sejak 
kebelakangan ini dan berkata, 
pendekatan menangani buli perlu 

dilaksanakan secara menyeluruh, 
bukan sekadar bergantung 
pada tindakan selepas sesuatu 
kes berlaku. “Kita perlu beralih 
daripada pendekatan reaktif kepada 
pendekatan pencegahan dan 
intervensi awal. Pasukan Counselor 
on Wheels akan digerakkan supaya 
kepakaran UPSI dapat disalurkan 
secara langsung kepada institusi 
pendidikan yang memerlukan,” 
katanya dalam satu kenyataan.

Menurut beliau, arahan 
menggerakkan inisiatif itu 
merupakan antara langkah 
yang sedang diberi perhatian 
oleh UPSI bagi memperkukuh 
sumbangan universiti kepada 
masyarakat, khususnya dalam 
usaha memastikan persekitaran 
pendidikan yang selamat dan 
kondusif. Beliau berkata, antara 
langkah yang akan diberi perhatian 
termasuklah memperluas 
perkhidmatan kaunseling dan 
intervensi awal kepada institusi 
pendidikan yang dikenal pasti 
memerlukan bantuan.

Tanjong Malim, 9 Oktober - 
Bulan Kesedaran Orang Kurang 
Upaya (OKU) Negeri Perak 2026 
perlu dijadikan momentum 
untuk memperkukuh kesedaran, 
memperluas peluang dan 
memperkasa komuniti berkenaan 
secara berterusan, bukan sekadar 
sebagai acara tahunan.

Isteri Menteri Besar Perak 
merangkap Yang Dipertua Baiduri 
Perak, Datin Seri Aezer Zubin, 
berkata usaha memperkasa 
golongan OKU perlu berteraskan 
potensi, kebolehan, bakat, daya 
juang dan sumbangan mereka 
kepada keluarga, masyarakat serta 
negeri. Beliau berkata, perbezaan 
keupayaan tidak seharusnya 

menjadi alasan untuk seseorang 
OKU diketepikan. Sebaliknya, 
masyarakat perlu membina 
persekitaran yang lebih prihatin, 
memahami keperluan serta 
menghormati hak mereka.

“Dalam kehidupan bermasyarakat, 
perbezaan keupayaan tidak 
seharusnya menjadi sebab 
seseorang itu diketepikan. 
Sebaliknya, perbezaan inilah yang 
sepatutnya mengajar kita untuk 
membina sebuah masyarakat yang 
lebih prihatin, lebih memahami 
keperluan mereka, menghormati 
hak mereka, menyediakan ruang 
dan peluang untuk mereka 
menikmati hidup seperti orang lain,” 
katanya.

UPSI lancar inisiatif ‘Counselor on Wheels’ tangani 
buli di institusi pendidikan

Jangan Ketepikan OKU, Beri Mereka Peluang Bina 
Masa Depan – Isteri MB Perak


